Erthygl y Western Mail - Mawrth 12fed 2009

Gall y chwyldro digidol olygu mwy i Gymru na blwch pen-set sy'n cynnig cannoedd o sianeli teledu sy'n ailddarlledu Only Fools and Horses neu gyfresi diddiwedd o raglenni teledu o’r UD yn y 1970au. I aralleirio comandwyr y Six Million Dollar Man, "Gallwn wella sgiliau'r wlad hon. Mae gennym y dechnoleg".  

Efallai nad yw'r cymariaethau rhwng sefyllfa addysgol a digidol Cymru a Steve Austin yn amlwg ar unwaith ond mae cael gafael ar y dechnoleg orau sydd ar gael yr un mor bwysig i economi sgiliau uwch ag yr oedd adeiladu'r gŵr bionig yn well nag yr oedd o’r blaen.

Mae ehangu mynediad i addysg uwch i bobl o gefndir amrywiol yn un o amcanion pwysicaf Llywodraeth Cynulliad Cymru ac mae hefyd yn greiddiol i genhadaeth y Brifysgol Agored. Gellid a dylid hwyluso hyn drwy ddarparu mwy o gyfleoedd dysgu ar-lein. 

Ewch i iTunes, You Tube ac OpenLearn a gallwch ddod o hyd i adnoddau addysgol y Brifysgol Agored yn rhad ac am ddim.  P'un a ydych yn mynd o le i le, gartref, neu yn y gwaith, ar yr amod bod y rhyngrwyd wrth law gallwch gael addysg o'r radd flaenaf a chymryd y camau cyntaf hynny i fyd Addysg Uwch.

Fodd bynnag, wrth ddatblygu mwy o gyfleoedd ym maes dysgu ar-lein mae perygl y byddwn yn symud yn rhy gyflym cyn i fand eang ar gyflymder uchel ddod yn gyffredin a byddai hyn yn mynd yn groes i'r polisi hanfodol hwnnw o ehangu mynediad.

Mae diffyg cyfleusterau TGCh o ansawdd da mewn cartrefi incwm is, ac mewn rhai ardaloedd gwledig mwy anghysbell, yn fater o gyfiawnder cymdeithasol sydd â goblygiadau i addysg a chyfleoedd swyddi ledled Cymru. Yn ôl Ofcom, Cymru sydd â'r cyflymder lawrlwytho arafaf ar gyfartaledd ac o ran uchafswm lawrlwytho o edrych ar ddefnyddwyr 'hyd at' 8Mbit/s (fel sydd gan 60% o ddefnyddwyr y DU), o bob ardal/gwlad yn y DU. Rydym ar ei hôl hi yn barod ac mewn perygl o gwympo'n bellach ar ei hôl hi.

Wrth i Lywodraeth(au) chwilio am ffordd o oresgyn y dirwasgiad a chwilio am fuddsoddiadau carlam, dylid ystyried cynnig mwy o gymorth er mwyn gallu cyflwyno gwasanaeth band eang y genhedlaeth nesaf. Gellid cysylltu'r buddsoddiad hwn ag amcanion a pholisïau penodol y Llywodraeth. Er enghraifft, ei gyflwyno mewn ardaloedd o dan anfantais fel rhan o Cymunedau@Ei Gilydd, cael gwerth ychwanegol o'r cynllun peilot i roi gliniaduron am ddim, ymgorffori darpariaeth band eang fel rhan o'r rhaglen adeiladu cartrefi newydd, bod yn rhan o'r grant cyfleusterau i bobl anabl, a seilwaith a chymorth busnesau. 

Mae gwefan newydd Re-launch y Brifysgol Agored, www.open.ac.uk/recession, yn cynnig adnoddau addysgol, syniadau defnyddiol ar sut i ddod o hyd i swyddi a chyngor ar gael cymorth ariannol ar gyfer cyrsiau sy'n codi ffi, sydd oll yn rhad ac am ddim. Mae'r rhai sy'n gweithio neu sy'n dymuno ailymuno â'r farchnad lafur yn disgwyl (ac yn parhau i ddisgwyl) y byddant yn newid sgiliau ac yn gwella sgiliau yn ystod eu bywyd gwaith. Mae hyblygrwydd ac ansawdd cyfleoedd dysgu ar-lein a gwneud y defnydd gorau o dechnoleg ddigidol yn golygu bod mwy o gynhwysiant digidol yn cynnig mwy o fanteision i'r gweithlu a'r economi yng Nghymru.

Fodd bynnag, wrth i wefannau dyfu a dwyn ynghyd fwy o gynnwys amlgyfrwng a mwy o ddeunyddiau i'w lawrlwytho, bydd arafwch wrth lawrlwytho a phroblemau colli data yn rhwystr i gael gafael ar ddeunyddiau am ddim ac yn gweithio yn erbyn y bwriad o ehangu mynediad. 

Mae Cymru wedi camu i'r oes ddigidol ond cawn ein gwthio o'r neilltu a'n gadael ar ôl wrth i farchnadoedd a gwledydd eraill ddatblygu os na sicrhawn y gall mwy o'n cymunedau fanteisio ar fudd economaidd ac addysgol band eang y genhedlaeth newydd. Felly croesawn ymchwiliad cyfredol y Pwyllgor Materion Cymreig i Gynhwysiant Digidol yng Nghymru. Mae'n arwydd pendant bod y bobl sy'n gwneud penderfyniadau yn ymwybodol o'r her a'r cyfle sy'n gysylltiedig â'r chwyldro digidol. 

Mae'r cyfle i ddysgu drwy gyfrwng adnoddau ar-lein, boed yn y cartref, ar daith, yn y gweithle neu'r ganolfan gymunedol, yn aml yn cynnig y ffordd fwyaf hwylus o wella sgiliau a 'goresgyn y dirwasgiad'. Y perygl yw os mai dim ond rhannau o gymdeithas a'r gymuned fusnes sy'n gallu dysgu ar-lein gan wella sgiliau a chael budd economaidd o ganlyniad, yna'r unig ganlyniad posibl fydd mwy o anghydraddoldeb, economi lai cystadleuol a llai o ffyniant.

Mae angen gwneuthurwyr polisi a chwmnïau cyfathrebu’r oes ddigidol ar Gymru i ail-greu yn y byd go iawn agwedd gadarnhaol yr arbenigwyr a ailadeiladodd Steve Austin yn oes y gofod: "Mae gennym y dechnoleg. Mae gennym y gallu i adeiladu cenedl ddigidol. Mynediad gwell i addysg nag o'r blaen. Gwell, cryfach, cyflymach."

Dewi Knight yw Rheolwr Polisïau a Materion Cyhoeddus y Brifysgol Agored yng Nghymru.

